
Драги читатели,

Центарот за развој на Источниот (Брегалнички) плански регион, сакајќи да го задржи епитетот на објективно и транспарентно работење и информирање, го издаде својот втор Билтен, во кој подетално се прикажани настаните кои се случија во текот на изминатите два месеци (мај и јуни) и кои заслужуваат да бидат објавени.

Ваквиот тренд ќе продолжи и во наредниот период со цел создавање на нови и зацврстување на постоечките врски со сегашните и идните партнери во регионот.
Промоцијата и пред се развојот на регионалниот концепт и идеја е од извонредна важност како на регионално, така и на национално ниво. Во функција на подобро запознавање со регионалните настани и новости, Центарот за развој на Источен плански регион се обидува своите ценети читатели со публикување на овој Билтен ги запознае со најновите случувања во рамки на регионот.
	Со почит,


	Драгица Здравева Раководител


Настани во регионот

Конститутивна Седница на Советот за развој на Источен плански регион

[image: image1.emf]На 10.05.2009 година, се конституира  Советот за развој на Источниот плански регион во нов состав.  Конститутивната Седница ја закажа и со неа претседаваше Д-р Зоран Алексов, Градоначалник на општина Штип. По вери-фикација на мандатите на Градоначалниците за Претседател на Советот за развој на Источниот плански регион е избран Г-дин Ратко Димитровски, Градоначалник на општина Кочани.
Новиот Советот за развој на Источниот плански регион е во следниот состав:
· Драги Наџински-Градоначалник на општина Берово
· Емил Дончев-Градоначалник на општина Виница

· Горан Малешевски-Градоначалник на општина Делчево

· Блаже Станков-Градоначалник на општина Зрновци

· Васил Богдански-Градоначалник на општина Карбинци

· Ратко Димитровски-Градоначалник на општина Кочани

· Дарко Митевски-Градоначалник на општина Македонска Каменица

· Јованчо Станоевски-Градоначалник на општина Пехчево
· Тони Тоневски-Градоначалник на општина Пробиштип

· Јорданчо Лефков-Градоначалник на општина Чешиново Облешево

· Зоран Алексов-Градоначалник на општина Штип
Започнатиот проект на Германската Амбасада со Центарот за развој на Источен плански регион, го добива својот епилог
Центарот за развој на Источниот плански регион во минатата година се вклучи во проектот што го водеше Германската амбасада за финансирање на мали проекти од делот на социјалната инфраструктура. Оваа активност доби свој епилог во месец мај оваа година. 
Беа поднесени апликации од 7(седум) општини од регионот, што само по себе зборува за интересот кој општините го пројавија за  финансирање на проекти од ваков тип. Целта беше да и се помогна на општините кои имаат потреба од мали финансиски средства полесно да ги решат проблемите кои се однесуваат на реконструкција и санација на објекти од делот на социјалната инфраструктура. 
Од поднесените седум апликации во потесен круг за одобрување на финансиски средства влегоа четири општини: Зрновци, Делчево, Пробиштип и Пехчево, а се прифати проектот на општина Зрновци.

Во почетокот на месец мај, претставници од Центарот со претставници од Германската амбасада, беа во посета на претходно посочените четири општини, со цел согледување на вистинската состојба на терен. По извршените согледувања и анализа на Предлог-проектите  Германската амбасада донесе одлука за финансирање на проектот кој беше поднесен од страна на општина Зрновци за санација на придружен објект на Основното училиште „Тошо Арсов“.
Втора Седница на Советот за развој на Источен плански регион
На 14.05.2009 година во хотел „Сириус“-Струмица, Советот за развој на Источен плански регион ја одржа својата втора Седница. 
Во пријатна и конструктивна атмосфера, течеше и оваа Седница на Советот. Од страна на раководителот на Центарот, Г-ѓа Драгица Здравева, членовите на Советот беа запознаени со дотогашното и тековното работење на Центарот.

Градоначалниците не го криеја задоволството од постигнатите резултати,  нагласувајќи ја  воедно и потребата од заедничка посветеност и делување, за доброто на регионот, со цел постигнување на неговата визија: прераснување на регионот во посакувано место на живеење, препознатливо по својот економски развој и бројните инвестиции.

По завршувањето на Втората Седница на Советот за развој на Источен плански регион се одржа и XVI (шеснаестото) „Регионално Собрание на Гра-доначалници од Брегалничко – Струмичкиот Регион“ на кое зедоа учество сите 21(дваесет и еден) Градоначалници од двата региона. Беше презентирана работата на Собранието во изминатите 4 (четири) години, Законската регулатива, како и активностите што ГТЗ-РЕД Програмата ги води на делот на Регионалниот развој. 
Можни инструменти за поддршка на вработувањето на младите луѓе и жени во Република Македонија на локално и регионално ниво
Имајќи ја во предвид незадоволителната ситуација со вработеноста на регионално ниво особено на одредени категории на население, а во функција на надминување на ваквата незавидна состојба, Центарот за развој на Источен плански регион во соработка со GTZ RED и YES incubator-от на 28 мај 2009 во Штип одржа работилница на тема “Можни инструменти за поддршка на вработување на млади луѓе и жени во Република Македонија на локално и регионално ниво“. 

Поради актуелноста на темата која беше предмет на дискусуја, работилницата наиде на широк одзив за што зборува и присуството на 35 учесници од Невладиниот сектор, Фондации за микрокредитирање, Агенциите за вработување, бизнис секторот и останати претставници од Источниот плански регион.
Направените анализи на теренот, ја наметнаа потребата од вакви обуки, поради тоа што за жените и младите како ранливи категории на население, е одстапен многу мал или воопшто не е одстапн простор во стратешките развојни документи на локално ниво. Поради тоа со организирање на ваков тип  работилници, би се овозможил полесен пристап до работа и на овие категории население преку презентација на повеќе инструменти и алатки од ваков тип.

Преку  идентификување и анализирање на моменталната состојба на овој план, на национално и пред се регионално ниво и преку предлагање на можни мерки за олеснување при вработувањето, работилницата ја оправда својата цел и организација.
Улогата на жената во правната и економска реформа во Македонија
Со цел создавање на најдобри практики, размена на искуства и зајакнување на улогата на жената во општеството, на 12 јуни 2009 година, во хотел Александа Палас во Скопје се одржа Конференција на тема: „Улогата на жената во правната и економска реформа во Македонија“, во заедничка организација на Центрите за развој на Источниот, Југоисточниот и Полошкиот регион како носители на проектот. Партнери на проектот беа Германското друштво за техничка соработка  - ГТЗ и Здружението на правници на Македонија.

Конференцијата претставува продолжение на веќе одржаната работилница на тема: “Можни инструменти за поддршка на вработување на млади луѓе и жени во Република Македонија на локално и регионално ниво“ од 28 мај 2009 година.

На Конференцијата од страна на стручни и компетентни лица беше изнесена моменталната ситуација со жените во Македонија. Показателите кои беа презентирани само ја потврдија поразителната состојба со женската популација  како резултат на што се наметнува потребата од организирање на ваков вид на конференции и пред се средби, со цел јакнење на духот и самодовербата кај женската популација како ранлива категорија на население.

Бројката на присутни (повеќе од 160 жени), сама по себе зборува за интересот кој го предизвика овој настан. Особено воодушевување предизвика делот кога успешни жени претприемачи од претходно споменатите плански региони, ги презентираа своите успешни бизниси, од почетокот па до нивото на кое се наоѓаат денес. 

На крајот, присутните не го криеја задоволството од одржаната конференција, како од организационен пред се од суштински аспект, со надеж дека ваквите настани ќе придонесат кон подобрување на моменталната ситуација и пред се положба која жената ја има во нашето општество.
Промоција на Центарот за развој на Источен плански регион и Програмата за развој на регионот 2009-2013 година

Во функција на создавање своја препознатливост и идентитет, а пред се запознавање со своите партнери во регионот, вработените во Центарот за развој на Источен плански регион, во текот на месец јуни го реализираа проектот: „Создавање мрежи на партнерства и промоција на заеднички одржливи вредности“. 
Проектот се состоеше конкретно во реализирање на работни посети по сите единаесет општини во рамките на регионот, со главна цел запознавање на заинтересираните страни (стеикхолдери), со основниот програмски документ на Источниот плански регион, а тоа е Програмата за развој на Источен (Брегалнички) плански регион 2009-2013 година, заради идентификување на можните полиња за соработка со истите.

Динамиката на работните средби беше следна:

· 04.06.2009 - Делчево и Македонска Каменица;
· 15.06.2009 - Штип и Карбинци;
· 16.06.2009 - Кочани и Чешиново-Облешево;
· 17.06.2009 - Пехчево и Берово;
· 29.06.2009 - Пробиштип;
· 30.06.2009 – Зрновци и Виница.

Ваквиот начин на работа се покажа како доста корисен за што зборува и бројката од околу 450 посетители од различни области: бизнис сектор, јавен сектор, невладин сектор, финансиски институции, здруженија на граѓани и др. Од средбите произлегоа  доста конструктивни предлози кои останува да бидат вградени во Акциониот план за 2010 година и да доживеат своја практична имплементација.
Важноста која партнерите од регионот ја имаат за регионалниот развој уште еднаш беше потврдена со ваквите работни посети и бројот на посетители на истите.
 Седници на Советот за развој на Источен плански регион
Во овој период Советот за развој на Источен плански регион одржа уште две работни Седници, на кои клучна точка беше расправа по Листата на  Предлог - проекти кои би биле предмет на понатамошна разработка и имплементација.  
Поради важноста на ова прашање, се изгради консензус помеѓу Градоначалниците за предлагање само на проекти од регионален карактер, бидејќи единствено на тој начин може да се придонесе за развојот и доброто на регионот. 

Поради обемните дискусии и бројните предлози за приоритетни Предлог –Проекти од значење на регионот, оваа точка се разгледуваше на двете Седници.
На крајот во конструктивна и работна атмосфера се утврдија приоритетните области, за кои ќе се изработат Студии, од кои би прозлегле конкретни регионални проекти.

Ваквиот начин на размислување претставува основа за изработка на квалитетни проекти од регионално значење, чија имплементација и финансирање би се реализирале во наредниот период.
Создавање мрежи на партнерства

Ширењето на мрежата на своите партнери, Центарот ја продолжи со реализирање на првата работна средба на 26 јуни 2009 година со Бизнис Информациониот и Конс-ултански центар во Сандански, Република Бугарија.  
Средбата беше искористена за меѓусебно претставување на двата Центри, нивната лична карта, до-сегашното искуство и пред се мож-ностите за понатамошна соработка.

Официјализирањето на средбата беше потврдено и со потпишување на Меморандум за соработка помеѓу двата центри. Во најбрз временски период посетата ќе биде возвратена од страна на Центарот од Сандански, кога поконкретно ќе бидат договорени идните правци на соработка.

Работна посета на Градоначалниците од Источниот и Југоисточниот плански регион на Германија
Со цел создавање мрежа на партнерства, како и пренесување на странски искуства, Градоначалниците од Источниот и Југоисточниот плански регион во периодот од 21 до 27 јуни остварија Студиско патување во Германија, поточно на областа Саксонија организирано од страна на ГТЗ Програмата во Македонија.

Ова патување претставуваше одлична можност за собирање на практични искуства, но пред се и за стекнување  на нови знаења, за начинот на кој е организиран и функционира регионалниот развој во Германија. Беше искористена можноста за посета на претпријатија, јавни институции и општини со цел стекнување странски искуства и можност истите да бидат имплементирани во домашни услови. 
Градоначалниците беа во работна посета на Министерството за внатрешни работи на Саксонија, на која средба беше презентиран и објаснет концептот на регионалното планирање и управување. Беше остварена посета и на општината Nebeschutz, кадешто Градоначалниците беа запознати со начинот на уредување и функционирање на занаетчиски центар, реконструкциите на тардиционални куќи во сместувачки капацитети и бенефитот од истите. Присуството беше искористено и за посета на општина Zittau, Ostritz, Plauen и регионот Chemnitz/Zwickau. 
На крајот на посетата, општ беше впечатокот дека ваквиот пристап и начин на работа е повеќе од неопходен.

Центар за развој на Источен плански регион, Ул: „Васил Главинов” бб – 2000 Штип,

Тел.број 032-386-408, Fax: 032-386-409, E: eastregion@rdc.mk, I: www.rdc.mk/eastregion
Личност за контакт: Зујица Филипова

